
TAO TEH KING.








matjem kalimboengan boekan sadja dalem soeal kabatinan, hanja dalem oeroesan lahir atawa penghidoepan sahari-hari poen bisa meroegiken. (Ajat 4).


Banjak orang pandang ini doenia ada tempat kasoesahan, kerna orang moesti bergoelet teroes boeat dapet penghidoepan. Lao Tze terangken boeat bisa hidoep santosa dan tentrem sabetoelnja tida terlaloe soesah, kaloe sadja masing-masing orang jang soedah pilih atawa tempatken satoe kadoedoekan atawa pentjarian, tida tjoba kaloear dari garisan aken rampas atawa langgar haknja laen orang. Djoestroe lantaran masing-masing orang hendak maen kangkangin, poenjaken atawa tarik kaoentoengan sendiri sabesar-besarnja dengen tida perdoeli kapentingan dari jang laen maka doenia sekarang mendjadi kaloet. Tapi sabaliknja kapan satoe orang soedah kenal dan taloekin dirinja sendiri hingga penghidoepannja ia bisa watesin dan merasa tjoekoep, serta soedah ambil poetoesan tetep ka mana hendak menoedjoe, — orang jang begitoe pastilah bisa memilih satoe kadoedoekan jang tida oesah mengganggoe atawa meroegiken laen orang, hingga tida timboelken pertentangan dan pergoeletan jang kabanjakan timboel dari bentji, djeloes dan dengki. Dan ini sikep bermoesoeh soedah moentjoel lantaran laen-laen orang merasa kapentingannja terganggoe, oepama hendak direboet, disaingin, atawa didorong kabelakang. Maka kapan itoe orang berdiam dalem kadoedoekannja sendiri dengen tida tjoba madjoe ka moeka, desek atawa kasampingken laen orang, pastilah ia aken hidoep dengen santosa, terbebas dari segala matjem ganggoean jang terbit dari pergoeletan hidoep (Ajat 5).

